
খটাসুৰ বধ





অৰ্দ্ধেক পুষ্কৰ্ণী জুৰি মুণ্ড গোট বৰ।

লহ লহ জীহ্বা আতি দেখি লাগে ডৰ॥

ভীমে দেখি কোনো ভয় নকৰি মনত।

গদা হস্তে ধৰি যায় নামিল জলত॥১৩২

দেখি কোপে খেদিয়া গৈলেক অজগৰ।

লেঞ্জে মেঢ়াই ধৰিলেক কঙ্কালে ভীমৰ॥

পাতাল সদৃশ কবি মুখ প্ৰকাশয়।

কামুৰিয়া ভীমক গিলিল লতৰাই [১]॥১৩৩

বজ্ৰ সম ভীমৰ শৰীৰ ভয়ঙ্কৰ।

জীৰ্ণ কৰিবাক নপাৰিলে অজগৰ॥

পিটৰ তলত নিয়া ভীমক ৰাখিলা।

শুনিয়োক পাছে যুধিষ্ঠিৰে যি কৰিলা॥১৩৪

ভীমক যাইতে নেদেখিয়া নৃপবৰ।

অৰ্জ্জুনৰ মুখ চাই বুলিলা উত্তৰ॥

ভীমৰ লৈয়োক লাগ বিলম্ব নকৰি।

চলিলেক ধনঞ্জয় হাতে ধনু ধৰি॥১৩৫

ভীমৰ পঞ্জাল দেখি যান্ত মহাবীৰ।

কতোক্ষণে লভিলেক সৰোবৰ তীৰ॥

দেখে ভীম জল মধ্যে নামিয়া আছয়।

উঠিবাৰ চিহ্ন নেদেখয় ধনঞ্জয়॥১৩৬








	↑ লতৰাই—লোভেবে।

